
O‘ZBEKISTON IQTISODIYOTIGA TO‘G‘RIDAN-
TO‘G‘RI XORIJIY INVESTITSIYALARNI JALB 

QILISH MEXANIZMINI TAKOMILLASHTIRISH 
YO‘LLARI

Mamatkulova Nadira Maxkamovna 

Annotatsiya. Ushbu maqolada O‘zbekiston iqtisodiyotiga to‘g‘ridan-to‘g‘ri xorijiy investitsiyalarni jalb qilishning hozirgi 
holati, mavjud muammolar va ularni bartaraf etish yo‘llari tahlil qilingan. Shuningdek, investitsiya muhiti, davlat siyosati va 
iqtisodiy islohotlarning to‘g‘ridan-to‘g‘ri xorijiy investitsiyalar oqimlariga ta’siri o‘rganilgan. Tadqiqot natijalari asosida xorijiy 
investorlar uchun qulay shart-sharoitlar yaratish, investitsion infratuzilmani rivojlantirish hamda investitsiya xavfsizligini 
ta’minlash bo‘yicha takliflar ishlab chiqilgan.

Kalit so‘zlar: to‘g‘ridan-to‘g‘ri xorijiy investitsiyalar, investitsiya muhiti, to‘g‘ridan-to‘g‘ri xorijiy investitsiyalarni jalb qilish 
mexanizmi, infratuzilmani rivojlantirish, erkin iqtisodiy zonalar.

Abstract. This article analyzes the current state of attracting foreign direct investment to Uzbekistan’s economy, identifies 
existing challenges, and proposes solutions. It also examines the impact of the investment climate, government policies, 
and economic reforms on foreign direct investment inflows. Based on the research results, recommendations are 
developed to create favorable conditions for foreign investors, improve investment infrastructure, and ensure investment 
security.

Keywords: foreign direct investment, investment climate, mechanism for attracting foreign direct investment, infrastructure 
development, free economic zones.

Аннотация. В статье рассмотрено современное состояние привлечения прямых иностранных инвестиций в 
экономику Узбекистана, выявлены существующие проблемы и предложены пути их решения. Проанализировано 
влияние инвестиционного климата, государственной политики и проводимых экономических реформ на потоки 
прямых иностранных инвестиций. На основе проведённого исследования разработаны рекомендации по 
созданию благоприятных условий для иностранных инвесторов, развитию инвестиционной инфраструктуры и 
обеспечению инвестиционной безопасности.

Ключевые слова: прямые иностранные инвестиции, инвестиционный климат, механизм привлечения прямых 
иностранных инвестиций, развитие инфраструктуры, свободные экономические зоны.

K I R I S H
Globallashuv va xalqaro raqobatning kuchayib borayotgan sharoitida to‘g‘ridan-to‘g‘ri xorijiy investitsiyalar 

mamlakat iqtisodiyotining barqaror o‘sishiga katta ta’sir ko‘rsatmoqda. Xorijiy kapital nafaqat moliyaviy 
resurslarni jalb etish, balki yangi texnologiyalar, boshqaruv tajribasi va mehnat unumdorligini oshirish imkonini 
ham beradi.

Jahon tajribasi ko‘rsatishicha, to‘g‘ridan-to‘g‘ri xorijiy investitsiyalar har qanday mamlakatning iqtisodiy 
taraqqiyotini ta’minlashda uning iqtisodiy rivojlanish darajasidan qat’i nazar hal qiluvchi rol o‘ynaydi. To‘g‘ridan-
to‘g‘ri xorijiy investitsiyalar mamlakatga zamonaviy texnika-texnologiyalarni jalb qilish asosida intensiv ishlab 
chiqarish (xizmat ko‘rsatish)ni yo‘lga qo‘yish, mashulot va xizmatlarning raqobatbardoshligini ta’minlash, 
ishlab chiqarishda boshqaruv tajribalari, ko‘nikmalari va innovatsiyalarni o‘zlashtirish, milliy iqtisodiyotni jahon 
iqtisodiyotiga integratsiyalashuvini ta’minlash hamda raqobatbardoshlikni oshirish yo‘li bilan iqtisodiyotni 
barqaror rivojlantirish imkonini yaratadi. 



M U H A N D I S L I K  VA  I Q T I S O D I Y O T

198

2025-yil, noyabr.  № 11-son

M A V Z U G A  O I D  A D A B I Y O T L A R  S H A R H I
To‘g‘ridan-to‘g‘ri xorijiy investitsiyalarning ilmiy-nazariy asoslari va ularni jalb qilish bilan bog‘liq masalalar, 

to‘g‘ridan-to‘g‘ri xorijiy investitsiyalarga oid tendensiyalar va muayyan mamlakatlar tajribasi, to‘g‘ridan-to‘g‘ri 
investitsiyalar oqimining xususiyatlari va bu borada yangi nazariy modellar, to‘g‘ridan-to‘g‘ri xususiy xorijiy 
investitsiyalarning iqtisodiyotni rivojlantirishga ta’siri va shu turdagi investitsiyalarga ta’sir etuvchi omillar uzoq 
xorijlik olimlardan Kenneth A.Froot, A.Razin, E.Sadka, Imad A.Moosa, Hwy-Chang Moon, I.Soumaré, G.Gohou, 
H.Kouadio, Janvier D.Nkurunziza kabilarning ilmiy ishlarida tadqiq qilingan[1].

Yaqin xorijlik olimlardan A.V.Alekseyev, A.O.Baranov, N.P.Dementyev, G.M.Kostyunina, N.N.Livensev, 
L.V.Matrayeva, Ye.N.Petrushkevich, L.Chjanli, I.S.Turlay, Fan Szinchjao, A.M.Yeroshkin, P.M.Mozias, 
N.N.Livensev, G.M.Kostyunina, L.A.Zubchenko kabilarning ilmiy-tadqiqot ishlarida xorijiy investitsiyalarni 
tartibga solishning xalqaro amaliyoti, zamonaviy jahon iqtisodiyotida to‘g‘ridan-to‘g‘ri xorijiy investitsiyalar oqimi, 
bevosita xalqaro investitsiyalarning nazariyasi, metodologiyasi va davlat tomonidan tartibga solish usullari, 
Xitoy va Rossiya iqtisodiyotiga to‘g‘ridan-to‘g‘ri xorijiy investitsiyalar oqimi, mintaqaviy iqtisodiy integratsiyaning 
to‘g‘ridan-to‘g‘ri xorijiy investitsiyalarni jalb qilishga ta’siri, xalqaro kapital harakati kabilar tahlil qilingan[2].

T A D Q I Q O T  M E T O D O L O G I YA S I
Tadqiqot ishi olib borish jarayonida tizimli tahlil va yondashuv, mantiqiy va tarkibiy tahlil qilish, guruhlashtirish 

va umumlashtirish, ekspert baholash va prognozlashtirish, o‘zaro va qiyosiy taqqoslash, iqtisodiy matematik 
usullaridan foydalanilgan.

T A H L I L  V A  N A T I J A L A R
O‘zbekiston iqtisodiyotiga to‘g‘ridan-to‘g‘ri xorijiy investitsiyalarni jalb qilish mexanizmini takomillashtirish 

kompleks va ko‘p qirrali yondashuvni talab etadi, bu esa quyidagi yo‘nalishlarni o‘z ichiga oladi:
1. Investitsiya muhitini yanada yaxshilash va uning jozibadorligini oshirish. Bunda qonunchilikni yanada 

takomillashtirish va barqaror qonunchilik asoslarini ta’minlash, qonunchilikka tegishli o‘zgartirishlarni faqat 
zarur hollarda investorlar fikrini inobatga olgan holda kiritish zarur. Biznesni ro‘yxatdan o‘tkazish tartiblarini 
yanada soddalashtirish, qo‘shma korxonalarni ro‘yxatdan o‘tkazish muddatlari va xarajatlarini kamaytirish, 
investorlar huquqlarini himoya qilish mexanizmlarini takomillashtirish, mulk huquqi himoyasini kuchaytirish, 
shartnomalar ijrosi va nizolarni hal etishda samaradorlikni ta’minlash lozim. Shuningdek, investitsiyalar bilan 
bog‘liq qonunchilikni investitsiya sohasidagi xalqaro me’yorlar va amaliyotlar bilan muvofiqlashtirish kerak.

2. Byurokratiya va korrupsiyani kamaytirish. Bu borada elektron hukumatni keng ko‘lamda joriy etish, davlat 
xizmatlarini to‘liq onlayn shaklga o‘tkazish orqali amaldorlar va investorlar o‘rtasidagi to‘g‘ridan-to‘g‘ri aloqalarni 
qisqartirish, xorijiy investorlar uchun ruxsatnomalarni berish jarayonini yanada soddalashtirish va qisqartirish 
zarur. Davlat organlari faoliyatining oshkoraligini oshirish, ya’ni investorlar uchun davlat organlari faoliyati 
va qabul qilinayotgan qarorlar haqida axborot olish imkonini ta’minlash maqsadga muvofiqdir. Korrupsiyaviy 
huquqbuzarliklarni oldini olish va bartaraf etish bo‘yicha jiddiy chora-tadbirlar ko‘rish zarur.

3. Soliq tizimini takomillashtirish. Ushbu yo‘nalishda to‘g‘ridan-to‘g‘ri xorijiy investorlar foydasiga 
tushadigan soliq yukini kamaytirish imkoniyatlarini qayta ko‘rib chiqish, ustuvor soha va hududlarda intensiv 
ishlab chiqarish asosida investitsion loyihalarni amalga oshirayotgan xorijiy investorlar uchun berilgan soliq 
imtiyozlari va preferensiyalarni kengaytirish hamda soliq to‘lash va hisobot taqdim etish jarayonlarini yanada 
soddalashtirish kerak.

4. Valyuta bozori barqarorligini ta’minlash. Bunda so‘mning barqaror kursini saqlash, investorlar uchun 
valyuta bilan bog‘liq risklarni kamaytirish maqsadida so‘m kursini barqarorlashtirish bo‘yicha zarur va kechiktirib 
bo‘lmaydigan choralar ko‘rish, valyutaning konvertatsiyasini kafolatlash, ya’ni xorijiy investorlar uchun foyda va 
kapitalni erkin repatriatsiya qilish imkonini beradigan so‘mning kafolatlangan konvertatsiyasini ta’minlash lozim.

5. Infratuzilmani rivojlantirish. Bu yo‘nalishda, eng avvalo, transport infratuzilmasini yaxshilash, yo‘llar, 
temir yo‘llar va aeroportlarni qurish va modernizatsiya qilish, logistika samaradorligini oshirish va transport 
xarajatlarini kamaytirish maqsadida transport infratuzilmasiga to‘g‘ridan-to‘g‘ri chet el investitsiyalarini 
kiritish kerak. Yuklarni saqlash, qayta ishlash va tashish uchun zamonaviy logistika markazlarini yaratish 
zarur. Energetika infratuzilmasini rivojlantirish, jumladan, yangi elektr stansiyalarini qurish va mavjudlarini 
modernizatsiya qilish, energiya ta’minotini ishonchli ta’minlash maqsadida, xususan, barqaror energiya 
manbalari asosida yangi elektr stansiyalarini qurish va mavjudlarini yangilash kerak. Gaz transport tizimini 
modernizatsiya qilish, xususan, iste’molchilar uchun gaz yetkazib berishda ishonchlilikni ta’minlash maqsadida 
gaz transport tizimini yangilash lozim. Telekommunikatsiya infratuzilmasini rivojlantirish yo‘nalishida internet 
va mobil aloqaga kirish imkoniyatini yanada kengaytirish, uzoq hududlarda internet va mobil aloqa xizmatlarini 
rivojlantirish uchun infratuzilmaga investitsiya kiritish lozim.

6. Inson kapitali rivojlanishini qo‘llab-quvvatlash. Ushbu yo‘nalishda, avvalo, ta’lim sifatini oshirish 
kerak. Kasbiy ta’limni rivojlantirish, ya’ni mehnat bozori ehtiyojlarini qondirish uchun kasbiy ta’lim va qayta 
tayyorlash dasturlarini kengaytirish, mahalliy kadrlar malakasini oshirish va tajriba almashish maqsadida xorijiy 
o‘qituvchilar va ekspertlarni jalb qilish zarur. Ilm-fan va innovatsiyalarni rivojlantirish yo‘nalishida ilmiy tadqiqotlar 
va ishlanmalarni amalga oshirish uchun grant va subsidiyalar ajratish, ilmiy ishlanmalarni tijoratlashtirish uchun 
innovatsion markazlar va texnoparklar tashkil etish, ilm-fan va biznes o‘rtasida hamkorlikni rag‘batlantirish 
borasida yangi texnologiyalar va innovatsiyalarni joriy etish maqsadida ilmiy tashkilotlar va korxonalar 
o‘rtasidagi o‘zaro manfaatli hamkorlikni kuchaytirish maqsadga muvofiq.

7. O‘zbekistonning investitsion imkoniyatlarini faol targ‘ib qilish. Mazkur yo‘nalishda xalqaro ko‘rgazmalar va 
investitsion forumlar tashkil qilish va bunda O‘zbekistonning investitsion imkoniyatlarini investitsiya ko‘rgazmasi 
tashkil qilish orqali namoyish etish, ko‘rgazmada yirik mahalliy xususiy kompaniyalar xalqaro investorlarga o‘z 
imkoniyatlarini namoyish etish imkonini yaratish, to‘g‘ridan-to‘g‘ri xorijiy investitsiyalar olib keluvchi mamlakatlar 
investorlariga aniq investitsion loyihalarni taqdim etish va investorlarni jalb etish maqsadida “roud-shou”lar 
tashkil etish zarur. Shuningdek, O‘zbekistondagi investitsiya muhiti, qonunchilik va investitsiya loyihalari haqida 
batafsil ma’lumot beruvchi investitsiyaviy portalni takomillashtirish, O‘zbekistonning investitsiyaviy imijini 
targ‘ib qilish va investorlar e’tiborini jalb etish uchun ijtimoiy tarmoqlar va Ommaviy axborot vositalaridan faol 
foydalanish hamda investitsiya strategiyalarini ishlab chiqish va investitsion loyihalarni targ‘ib qilish uchun 
xorijiy maslahatchilarni jalb etish lozim.

8. Erkin iqtisodiy zonalar va sanoat zonalarini ko‘paytirish va ular faoliyatini takomillashtirish maqsadida 
imtiyozlar va preferensiyalar taqdim etish, erkin iqtisodiy zonalar va sanoat zonalarini zamonaviy infratuzilma – 
transport, aloqa, energetika va suv ta’minoti bilan ta’minlash kerak. Erkin iqtisodiy zonalar va sanoat zonalarini 
samarali boshqarish uchun xalqaro tajribaga ega boshqaruvchi kompaniyalarni jalb etish zarur. Eng muhimi, 
erkin iqtisodiy zonalar va sanoat zonalari uchun bojxona imtiyozlari taqdim etish zarur. Bunday imtiyozlar 
MDHga a’zo mamlakatlarda amal qiladi. Masalan, “Rossiya Federatsiyasida investitsiya loyihalarini amalga 
oshirish doirasida foydalanish uchun olib kiriladigan texnologik asbob-uskunalar, uning butlovchi qismlari va 
ehtiyot qismlari, xom ashyo va materiallarga nisbatan import bojxona bojini to’lashdan ozod qilish shaklida 
imtiyozlar” mavjud[3]. Gruziyada bojxona to’lovlari liberal iqtisodiy siyosat va soddalashtirilgan bojxona tizimi 
tufayli dunyodagi eng past ko’rsatkichlardan biridir va ushbu davlatda ham butlovchi va ehtiyot qismlar, 
xomashyo va materiallar import bojxona bojini to’lashdan ozod qilingan. Bojxona to’lovlarini to’lash bo’yicha 
imtiyozlar Qozog’iston Respublikasining milliy qonunchiligi, Yevroosiyo iqtisodiy ittifoqining qonunchiligi va 
xalqaro shartnomalar bilan belgilanadi. Imtiyozlar tashqi iqtisodiy faoliyatni tartibga solish vositalaridan biri 
hisoblanadi. Qozog‘istonda ham “texnologik asbob-uskunalar, uning butlovchi qismlari va ehtiyot qismlari, 
xom ashyo va materiallarga nisbatan import bojxona bojini to’lashdan ozod qilingan” [4]. Shu munosabat bilan 
O‘zbekistonda ham ishlab chiqarishni tashkil etish zarur bo‘ladigan xomashyo, material va butlovchi qismlarni 
bojxona to‘lovlaridan ozod qilish maqsadga muvofiqdir. Shuning uchun maxsus iqtisodiy zonalar ishtirokchilari 
tomonidan mahsulotlarni ishlab chiqarish va eksportga realizatsiya qilish uchun foydalanadigan import 
xomashyo, material va butlovchi qismlarni bojxona to‘lovlaridan ozod qilish maqsadga muvofiqdir. Bu esa IV 
Toshkent xalqaro investitsiya forumi doirasida erishilgan kelishuvlarning samarali ijrosini ta’minlash hamda 
maxsus iqtisodiy va sanoat zonalariga toʻgʻridan-toʻgʻri xorijiy investitsiyalarni faol jalb qilish imkonini yaratadi.

9. Davlat-xususiy sheriklik asosidagi investitsion loyihalarni moliyalashtirishni rivojlantirish. Mazkur 
yo‘nalishda davlat-xususiy sheriklik uchun qulay shart-sharoitlar yaratish, bu boradagi qonunchilikni 
takomillashtirish, investitsion loyihalarni amalga oshirish jarayonlarini soddalashtirish va xususiy investorlar 
uchun risklarni kamaytirish zarur. Iqtisodiyotning infratuzilma, energetika, transport va ijtimoiy xizmatlar 
sohalaridagi davlat-xususiy sheriklik loyihalariga ilg‘or tajribalarga ega sheriklarni, xususiy xorijiy investitsiyalarni 
jalb etish lozim. 

10. To‘g‘ridan-to‘g‘ri xorijiy investitsiyalarni iqtisodiyotning ustuvor sohalariga yo‘naltirish. Ushbu 
yo‘nalishda iqtisodiyotning ustuvor sohalariga to‘g‘ridan-to‘g‘ri xorijiy investitsiyalarni jalb qilish uchun maqsadli 
dasturlar ishlab chiqish, quyosh va shamol energetikasi, axborot texnologiyalari, qishloq xo‘jaligi va qayta 
ishlash sanoati, turizm kabi to‘g‘ridan-to‘g‘ri xorijiy investitsiyalarni jalb qilish salohiyati yuqori bo‘lgan ustuvor 
sohalarni belgilash zarur. Jumladan, turizm sohasi bu turdagi investitsiyalarni jalb qilishda istiqbolli yo‘nalish 
hisoblanadi. Hozirgi sharoitda turizm jahon xo‘jaligining yetakchi sohalaridan biriga aylandi. Dunyoning ko‘plab 
mamlakatlarida turizm iqtisodiyotning eng daromadli sohalaridan biri hisoblanadi. Iqtisodiy jihatdan sust 
rivojlangan bir qator mamlakatlar uchun turizm xorijiy valyutani jalb qilishning samarali manbaiga aylandi, bu esa 
iqtisodiy o‘sish va ijtimoiy muammolarni hal qilishga xizmat qilmoqda. Ko‘plab mamlakatlarda turizm sohasida 
band bo‘lganlar soni allaqachon iqtisodiyotning boshqa sohalarida ishlayotganlar soniga tenglashib bormoqda. 
Turizm qo‘shimcha ish o‘rinlarini yaratishning asosiy omillaridan biriga aylanmoqda, yo‘l va mehmonxonalar 
qurilishi rivojlanishni tezlashtiradi, har xil transport vositalari ishlab chiqarilishini rag‘batlantiradi. Turizm 
xalq hunarmandchiligi va mintaqalar hamda mamlakatlarning milliy madaniyatini saqlashga yordam beradi. 

BMTning xalqaro turizmni rivojlantirish masalalari bo‘yicha jahondagi yagona xalqaro tashkilot hisoblangan 
Butunjahon turizm tashkiloti (UNWTO – United Nations World Tourism Organization) ma’lumotlariga ko‘ra, 
“jahon turizm hajmi yil oxiriga kelib, 10,9 trln. AQSH dollariga yetdi. 2024-yilda sayohat va turizm sohasi 
jahon iqtisodiyotining 10 foizini tashkil qiladi. Ushbu sohadagi xodimlarning umumiy soni global miqyosda 357 
million kishiga yetdi, bu o’tgan yilga nisbatan 6,2 foizga ko’pdir. Shunday qilib, dunyo bo’ylab taxminan 10 ish 
o’rinlaridan biri turizm sektoriga to’g’ri keladi” [5]. O‘z navbatida, turizmni rivojlantirish va shu asosda to‘g‘ridan-
to‘g‘ri xorijiy investitsiyalarni faol jalb qilish sayyohlar uchun qulay shart-sharoitlar yaratilishini taqozo etadi. 
Ulardan asosiysi sayyohlar uchun zamonaviy mehmonalar qurish hisoblanadi. Shu munosabat bilan turizm 
sohasidagi tadbirkorlik subyektlarini davlat tomonidan moliyaviy qo‘llab-quvvatlash tizimini joriy etish orqali 
turizm sohasini rivojlantirish, sayyohlar oqimini ko’paytirish asosida jalb qilinayotgan to‘g‘ridan-to‘g‘ri xorijiy 
investitsiyalar hajmini oshirish maqsadida yangi mehmonxonani qurib foydalanishga topshirgan tadbirkorlik 
subyektiga yoki investorga ushbu mehmonxonani qurish va jihozlash uchun ketgan xarajatlarining bir qismini 
qoplash maqsadida Davlat budjetidan subsidiya ajratish maqsadga muvofiqdir. Bu esa O‘zbekistonga sayyohlar 
oqimini ko‘paytirib, bevosita xorijiy investitsiyalar hajmini oshirib beradi. So‘nggi 5 yil ichida O‘zbekiston turizm 
sohasiga jalb qilingan xorijiy investitsiyalar hajmi sezilarli darajada o‘sgan, ya’ni “2024 yilda 7957,2 ming 
chet el fuqarolari O‘zbekistonga turistik maqsadlarda xorijdan tashrif buyurgan va bu ko‘rsatkich 2023-yilning 
mos davriga nisbatan 20,1 foizga ko‘paygan” [6]. 2023-yilda turizm xizmatlari eksporti 2,1435 milliard dollarni 
tashkil etgan va bu 2022-yilga nisbatan 1,3 barobar ko‘pdir. Turizm va unga aloqador tarmoqlarda 70 mingga 
yaqin yangi ish o‘rni yaratilgan” [7]. Biroq, jahonda tashrif buyurgan turistlar soni bo‘yicha Fransiya yetakchilik 
qilmoqda. Ushbu mamlakatga yiliga 90 mln. turist tashrif buyuradi. AQSH va Ispaniya turizmdan eng ko‘p 
daromad topadigan mamlakat hisoblanadi, jumladan 2023-yilda AQSHning turizmdan olgan daromadi 215 
mlrd. AQSH dollarini tashkil qilgan bo‘lsa, Ispaniyada bu ko‘rsatkich 106,5 mlrd. AQSH dollariga teng bo‘lgan 
(1-rasm). Bundan ko‘rinadiki, turizm sohasi to‘g‘ridan-to‘g‘ri xorijiy investitsiyalarni jalb qilish borasida katta 
imkoniyatlarga ega va ushbu sohani yanada rivojlantirish O‘zbekistonga jalb qilinayotgan to‘g‘ridan-to‘g‘ri 
xorijiy investitsiyalarni oqimini sezilarli darajada ko‘paytirish imkonini beradi.

1-rasm. 2023-yilda xalqaro turizmdan eng ko‘p daromad olgan 10 ta davlat1

1	 Butunjahon turizm tashkiloti (UNWTO – United Nations World Tourism Organization)ning tegishli yillardagi ma’lumotlari asosida 
tadqiqotchi tomonidan tuzilgan (Туризм (мировой рынок).

Shuni ham qayd etish zarurki, “jazirama issiq va izg‘irin sovuqda, hammani paxtaga majburiy safarbar etgan 
yillarda ham O‘zbekiston paxta tolasining eksporti 1 milliard dollardan oshmagan. Hozirgi kunda turizm eksporti 
bu marradan oshib o‘tdi. Agar uni uch-to‘rt barobar oshirsak,  jaydari qilib aytganda, “paxta ekmasak” ham 
bo‘laveradi”[8]. Bunga, albatta, O‘zbekistoning qadimgi tarixiy-me’moriy takrorlanmas yodgorliklari, Xivadagi 
Ichan qal’a majmuasi, Buxoro, Shahrisabz va Samarqanddagi tarixiy markazlar, barpo etilayotgan zamonaviy 
mehmonxonalar imkon yaratadi.

Yuqorida olib borilgan tadqiqot natijalaridan kelib chiqib, O‘zbekiston iqtisodiyotiga to‘g‘ridan-to‘g‘ri xorijiy 
investitsiyalarni jalb qilish mexanizmini quyidagi yo‘nalishlarda takomillashtirish maqsadga muvofiqdir (2-rasm). 

2-rasm. O‘zbekiston iqtisodiyotiga to‘g‘ridan-to‘g‘ri xorijiy investitsiyalarni jalb qilish mexanizmini takomillashtirish 
yo‘llari2

2	  Tadqiqot natijalari asosida muallif tomonidan ishlab chiqilgan.

Yuqorida qayd etilgan chora-tadbirlarni amalga oshirish O‘zbekistonga qulay investitsiya muhitini 
shakllantirish, infratuzilmani rivojlantirish, kadrlar salohiyatini oshirish va investitsiya imkoniyatlarini faol targ‘ib 
qilish imkonini beradi. Bu esa to‘g‘ridan-to‘g‘ri xorijiy investitsiyalar oqimini oshirish va mamlakat iqtisodiy 
o‘sishini jadallashtirishga xizmat qiladi.

X U L O S A  V A  T A K L I F L A R
Yuqoridagi tadqiqot natijalari shuni ko‘rsatadiki, to‘g‘ridan-to‘g‘ri xorijiy investitsiyalar O‘zbekiston 

iqtisodiyotining modernizatsiyasi va xalqaro integratsiyasi uchun strategik ahamiyatga ega. Shu bois:
investitsiya muhitini yanada yaxshilash, turizm sohasidagi tadbirkorlik subektlarini davlat tomonidan 

moliyaviy qo‘llab-quvvatlash tizimini joriy etish orqali turizm sohasini rivojlantirish va sayyohlar oqimini oshirish 
maqsadida investorlar tomonidan yangi mehmonxona qurish va uni jihozlash xarajatlarining bir qismini qoplash 
maqsadida Davlat budjetidan subsidiya ajratishning maqsadga muvofiq;

maxsus iqtisodiy zonalar ishtirokchilari tomonidan mahsulotlarni ishlab chiqarish va eksportga realizatsiya 
qilish uchun foydalanadigan import xomashyo, material va butlovchi qismlarni bojxona to‘lovlaridan ozod qilish 
maqsadga muvofiqdir. 

Mazkur takliflar to‘g‘ridan-to‘g‘ri xorijiy investitsiyalar oqimini yanada ko‘paytiradi va iqtisodiyotning 
barqaror o‘sishiga xizmat qiladi.

